
Sujet:
200 Joor bestiige und allewyyl no Jungfrau

Im Rössli am Stammdisch,- dert am runde,
hänn dr Housi, dr Rüedu und dr Gödu gfunde,
was fi r tolli, „chächi“ Bärner Giele si siige
und drum beschlosse d Jungfrau z bestiige.
Kain vo däne Drei hett das lätz verstande,
drum sin si speeter am Bärgfuess gstande.

Dr Istiig hänn si bim Rottalsporn gfunde
und sich als Sailschaft zämme bunde.
Gueti Schueh bruuchts, mit guetem Profi l,
ohni kunnsch als Bärgstiiger nit ans Zyyl.
Apropos Profi l, wie wäre mir doch froh,
in dr Politik hätt me au ebitz meh dervo.

Dr Rüedu isch voruss, mit sicherem Tritt,
dr Housi und dr Gödu gehn hinde mit.
Helikopter fl iegen ihne bletzlig um d Ohre,
s git e stargge Wind, es drööhne Rotore.
Heli bringe Material, fi r d Jungfrau z luminiere
und ihre uff däm Wäg zem  Geburtsdaag z gratuliere.
Dangg Tissot, Mamut und Bayer Leverkuuse,
mien d Lyt im Daal  jetzt bi Vollliecht pfuuse.

Bim Kranzbärgeregg sin unseri Drei im Yysfäld gsi
dr Housi sicheret, die Andere ziehn an ihm verbi.
Dr Rüedu und dr Gödu sueche e sichere Stand,
dr Housi hämmeret Sicherhaitshögge in d Wand,
dr Stai isch hart,-  är duet kuum wangge,
ebben ähnlig wie dr Schwyzerfrangge.
Sisch aigendlig scho interessant,
do hänggsch am Saili inere staile Wand
und dänggsch an Gschichte vo Blocher und Hildebrand.

Unseri Bärgstiiger sin bletzlig verschrogge,
e Saugrach jaggt si fascht uss de Sogge.
Dr Rüedu sait, - mit wietigem Gnurre,
en IKEA-Flieger vom Ueli Muurer isch duure.
Die Kaibe mache Lärm und setzte Roscht,
was esoone Schweede-Flugi an Unterhalt koscht.
Die bescht Armee, s git nyt zem lache,
ka numme Grach und Speese mache.
Jetzt dien die Drei dr Rottalsattel durquere,
sisch ruehig in dr Wand, kai Doon duet si steehre.
Dr Housi maint, - wo fescht an dr Wand gläbbt,
eso ne Rueh hani aimool in dr Stücki erläbbt.
Dangg Euro und andere wirtschaftliche Panne,
kasch di in Basler Ykaufscenter sanft entspanne.
Dass alli zue de Schwoobe seggle isch nit grad gail,
Sisch mer Wurscht maint dr Rüedu, - gimmer meh Sail.

Bi dr Guggiroute gohts iberen iisige Hang
und denn stail em Südostgrad entlang.
Bim Bärgstiige kennt me kai Hast,
drum mache die Drei au e glaini Rascht.
Im Ruggsagg hetts Schinggebrot und Banane
doch an die Sache kemme si laider nit aane.
Dr Ryssverschluss glemmt, was isch au do gscheh?
Nit bsunders, - nummen e Gruess vom Fasnachtscomitè.

Dr Housi haut Högge in d Wand, Sicherig muess sy,
dr Rüedu hinde sammlet denn alli wieder y.
D Technik mit Sail und Högge goht esoo:
ynestäche, ummeschloh, duurezieh und aabeloh
So gohts Schritt fi r Schritt in aller Rueh
zielbewusst em Jungfraugipfel zue.
Bim Gipfelgrytz aako, gänn sich unser Drei d Hand,
d Ussicht vo do ooben,  die isch frappand.
Fir dr Abstiig maches denn unseri Frind esoo,
si lehn sich vo dr SVP am Sail aabelooh.

Dr Mönch hett do zem Eiger gsait,
waisch, unseri Jungfrau duet mer laid.
Me kennt maine es sig e Fluech,
ständig hett die Dame Bsuech.
Syt 200 Joohr wird si bestiige,
isch aber allewyl - no Jungfrau bliibe.
Dä Rummel um ai Jungfrau dien mir Basler nit verstoh,
die hailig Ursula isch sinerzyt mit Elfdausig zuenis ko.
Macht Jungfrau bestiige au no so Spass,
mir Rhywälle haues  jetzt,  3 Daag uff d Gass.

